[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






EXPO ZARAGOZA 2008

Expo Zaragoza 2008ko lehenengo hamabi egunetan 137.000 lagunek bisitatu dute Nafarroako Pabiloia 
Ekainaren 28an, larunbatean, Foru Komunitateko agintariak Expo Erakusketara joanen dira, Nafarroaren Ohorezko Eguna dela-eta
Osteguna, 2008ko ekainaren 26a. Lola Eguren Erakundeekiko Harremanen zuzendari nagusiak eta Rosa Mary Ibáñez Nafarroako Pabiloiko zuzendariak Nafarroaren Ohorezko Eguna aurkeztu dute, gaur goizean, Zaragozan. Ospakizunak datorren larunbatean eginen dituzte, ekainaren 28an. Miguel Sanz Nafarroako Gobernuko presidentea han izanen da, baieztatu duenez. 

Era berean, Nafarroako Pabiloiko bisitari kopuruari buruzko datuak eman dituzte ezagutzera. Expo Zaragoza 2008 inauguratu zutenetik (ekainaren 14a), 137.000 lagunek bisitatu dute Nafarroako Pabiloia. Orain arte bisitari gehien izan dituzten egunak ekainaren 21a, larunbata (23.300 bisitari), eta ekainaren 22a, igandea (17.000 bisitari) izan dira. 
Lola Egurenek eta Rosa Mary Ibáñezek oso balioespen positiboa egin dute bisitari kopuruaren gainean. Izan ere, Expo hasi besterik ez da egin, eta oraindik ez gaude oporraldian. Egurenek gonbit egin die nafarrei datorren larunbatean, ekainaren 28an, Zaragozara joateko, Nafarroaren Ohorezko Eguna dela-eta. Esan duenez, aprobetxatzeko moduko aukera da, urte asko igaroko baitira berriro ere Nazioarteko Erakusketa bat hain gertu egin arte. Gainera, Iruñeko erraldoiek Zaragozan eginen duten erakustaldia nabarmendu du. Azkenik, Erakundeekiko Harremanen zuzendari nagusiak gogorarazi du Nafarroako Gobernuak Foru Komunitatea Expo Erakusketan egotearen aldeko apustua egin duela, Nafarroaren irudia kanpora helarazteko eta garapen iraunkorrarekiko konpromisoaren berri emateko. Rosa Mary Ibáñezek, berriz, Nafarroako Pabiloiak apaindura gutxi dituela eta iraunkortasun eta ingurumen irizpideei jarraiki diseinatu dutela azpimarratu du.
Eguren eta Ibáñezez gain, honako hauek ere Nafarroako Pabiloira bildu dira: bertan proiektatzen duten ikus-entzunezkoaren protagonistetako batzuk; Patxi Mangado nafar arkitektoa, Espainiako Pabiloiaren egilea; Ana Etxaleku, Nafarroako Ingurumen Baliabideen Zentrokoa; eta Carmina Sáinz, NILSA enpresa publikokoa. Mangadok goraipatu egin du Nafarroako Pabiloia; izan ere, esan duenez, Foru Komunitateak ongi ulertu du gizakion portaerak ingurumenaren babesean zer garrantzi duen. Sáinzek azpimarratu duenez, berriz, Nafarroan hondakin uraren %97 arazten da, eta datozen hamar urteetan 250 eta 2.000 biztanle arteko herrietan ere arazketa sistemak ezarri nahi dituzte (EBk ezarritako helburutik haratago). 
Ondoren, Lola Eguren eta Rosa Mary Ibáñez Espainiako Pabiloia ikustera joan dira, eta bertan, Dada Sanz Pabiloiko zuzendariak eta Enrique Martínez Cintruénigoko Maher jatetxeko sukaldari-buruak egin diete harrera. Dagoeneko esan dugunez, Espainiako Pabiloiaren egilea Patxi Mangado nafar arkitektoa da. Enrique Martínez Espainiako Pabiloiko jatetxeko arduraduna da, eta bertan, 700 otordu zerbitzatzen dituzte egunero. Gaur, Monakoko Albertok bertan bazkalduko du, Printziperriaren eguna baita Expo Erakusketan. 
Larunbata, ekainaren 28a, Nafarroaren Ohorezko Eguna Expo Erakusketan
Nafarroako ordezkari ofizialen talde bat, Miguel Sanz presidentea buru hartuta, Zaragozako Expo Erakusketara joanen da datorren larunbatean, ekainaren 28an, Nafarroaren Ohorezko Eguna dela-eta. Foru Komunitateari eskainitako jaieguna izanen da, eta Nafarroako folkloreaz gain, garapen iraunkorrarekiko konpromisoaren berri ere emanen dute egun horretan. Programaren baitan, ekitaldi ofiziala eginen dute, Expo Erakusketako Biltzar Jauregian, eta baita zenbait emanaldi ere, erakusketa esparru osoan. 

Presidentearekin batera Nafarroako Gobernuko kontseilarietako batzuk, Parlamentuko mahaikideak, Iruñeko alkatea eta Tuterako alkatea joanen dira Zaragozara. Gainera, Nafarroako legebiltzarkideak, agintari nagusiak, 300 biztanletik gorako herrietako alkateak, ikus-entzunezkoaren protagonistak eta Pabiloiarekin zerikusia duten langileak ere gonbidatuta daude ekitaldira. Guztira, 250 lagun bilduko dira Expo Erakusketara, Nafarroaren Ohorezko Eguna dela-eta.
Jardunaldiari hasiera emateko, 17:00etan, Nafarroako ikurrina jasoko dute Zeremonien Plazan, Espainiako Pabiloiaren ondoan. Segidan, erakundeen ekitaldia eginen dute Expo Erakusketako Biltzar Jauregian, eta honako hauek mintzatuko dira: Emilio Fernández-Castaño Expo Zaragoza 2008ko komisarioa, César Antonio Molina Kultura ministroa eta Miguel Sanz Nafarroako Gobernuko presidentea. Ondoren, Pedro Iturraldek ordu erdiko kontzertua eskainiko du, 250 gonbidatuentzat. 
Ekitaldian zehar, Biltzar Jauregiaren parean dagoen zabalgunean emankizunak eginen dituzte, nahi duten guztientzat. Larunbata Nafarroaren Ohorezko Eguna izanen da, eta ondorioz, Merindade guztiek ordezkaritza izan dezaten nahi dute. Horrexegatik, Iruñea, Zangoza eta Tafallako erraldoi konpartsek, Lizarra eta Erriberriko musika bandek, eta Tuterako dantza taldeak parte hartuko dute ikuskizunetan. 

Biltzar Jauregiko ekitaldia amaitu ondoren, aipaturiko talde guztiek desfilea eginen dute, Expo esparruko kale nagusian barrena, eta gonbidatuekin batera Nafarroako Pabiloiraino joanen dira. Bertan, Rosa Mary Ibáñez zuzendariak harrera eginen die. Nafarroako Gobernuko presidenteak Pabiloiko Ohorezko Liburua sinatuko du eta agintariek Pabiloia ikusiko dute. 

Ondoren, ordezkari ofizialak Espainiako Pabiloira joanen dira, eta bertan, Dada Sanz zuzendariak harrera eginen die. Nafarroaren Ohorezko Egunari amaiera emateko, ordezkari ofizialek Espainiako Pabiloian afalduko dute. 

Nafarroa Expo Erakusketan
Nafarroako Pabiloiaren leloa “Nafarroa. Orekan dagoen Lurraldea” da, eta Nafarroak ingurumenaren eta gizartearen arloan egiten duen lana ezagutzera ematea du helburu. Nafarroak Expo Zaragoza 2008 Erakusketari egin nahi dion ekarpen nagusia honako hau da: urari buruz hitz egiteaz gain, gizarte lankidetzari buruz ere hitz egitea. Bi alderdiak ere kontuan hartu beharreko elementuak dira Lurra modu iraunkorrean garatuko bada. 
Pabiloiaren elementu nagusia 30 metro luzeko eta U formako ikus-entzunezko bat da. Bertan, garapen iraunkorraren alde lan egiten duten 24 nafarren adierazpenak bildu dituzte, euren lanari eta eguneroko bizimoduari buruzko adierazpenak. Ingurumenaren zein gizarte lankidetzaren alde lan egiten duten nafar erakunde eta talde askoren ordezkariak dira. Ezagunenen artean Cuco Ziganda Osasunako entrenatzailea, Patxi Mangado arkitektoa, Pablo Hermoso de Mendoza zaldi gaineko zezenketaria, Miguel Indurain txirrindulari ohia eta María Bayo sopranoa aipa ditzakegu.

Gainera, Expo de Zaragoza 2008 dela-eta, Nafarroako Gobernuak web orri bat sortu du, herritarrei Nafarroak Expo Erakusketan izanen duen parte-hartzeari buruzko informazioa emateko. Aipaturiko webgunera Nafarroako Gobernuko atariaren bidez (www.navarra.es) edo zuzenean (www.expozaragoza.navarra.es) sartu daiteke. 
Bertan, Nafarroako Pabiloiari eta Nazioarteko Erakusketa dela-eta Nafarroako Gobernuak antolatu dituen arte eta kultura jarduerei buruzko informazioa dago. Hain zuzen ere, Nafarroako eskaintza 40 kultur taldek eta 1.800 artistak gauzatuko dute, hiru hilabetez, Expo esparruan ez ezik, baita Zaragozako hirigune historikoan ere. 

Web orrian, gainera, berriak, Nafarroak Uraren Oholtzan duen parte-hartzeari buruzko informazioa, eta informazio turistikoa ere bildu dituzte. Era berean, Nazioarteko Erakusketan nabarmen parte hartu duten lau nafarri egindako elkarrizketak ere bildu dituzte. Honako hauei buruz ari gara: Patxi Mangado, Espainiako Pabiloiko arkitektoa; Enrique Martínez, Maher jatetxeko eta Espainiako Pabiloiko jatetxeko arduraduna; Javier Manterola, Boluntarioen Igarobidearen sortzailea; eta Luis Frauca, Expo Erakusketako Parte-hartzaileekiko Harremanen Arloko burua.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

